
Justxenko dioxinaz pozoitu zutela jakinarazi dute haren medikuek 

Oposizioaren burua zergatik gaixotu den argitzea «agintarien eginkizuna» dela diote osagileek 

juanma sarasola 
«Dudarik ez da dioxina pozoia hartu duelako dagoela gaixo Justxenko jauna», adierazi zuen atzo Michael Zimpferrek, Ukrainako oposizioburua Vienan (Austria) Rudolfinerhaus ospitale pribatuan artatzen ari den mediku taldeko buruak. Hala, asteetako baieztatze eta gezurtatze kateari amaiera eman zion ospitaleko zuzendariak. Dena dela, medikuek ez dute oraindik argitu haren aurpegia desitxuratu eta bizkarreko minak eragin dizkion gaitza zein den. 

Zimpferren esanetan, litekeena da Viktor Justxenko ustez pozoitu duen gaia politikariak hartutako zopa batean norbaitek isuri izana. Azaldu zuenez, Justxenkoren odolean eta ehunetan dioxina gai kimikorik kutsagarrienetako bat ohi den baino 1.000 bider gehiagoko kontzentrazioan aurkitu dute. «Aski erraza da kantitate hori zopa batean ezartzea», zehaztu zuen medikuak, eta erantsi zuen probek erakusten dutela dioxina ahotik sartu zela gorputzean. «Susmoa dugu beste norbaitek esku hartu zuela», gehitu zuen. Luxuzko klinikan irailaren 10ean sartu zen lehen aldiz Justxenko, eta medikuek jakin nahi dute janari pozoitua non, noiz eta zeinek prestatu zuen. «Dioxina ez da etxean gal daitekeen produktu bat. Ez da etxeko ezbehar bat izan. Dioxina gai industrial bat da; besteak beste, Ameriketako Estatu Batuek Vietnamen erabili zuten, agente laranja egiteko». Gainera, hainbat prozesu industrialen emaitza da, hala nola hondakinen errausketaren, pestiziden eta gai kimikoen ekoizpenaren eta paperaren zuriketarena.Oposizioburuari ostiraletik larunbatera hainbat ordutan eginiko probetatik, mediku austriarrek ondorioztatu dute hura pozoitua izan dela. Lehen aldiz ikusi zutenean «larri» zegoen, «baina ez hilzorian», Zimpferrek adierazi zuenez. «Orain ondo da, eta haren dioxina mailak normalak dira berriz».Pozoitzearen motiboez galdetuta, mediku taldeak esan zuen hori argitzea ez dela beren eginbeharra, agintariena baizik.Justxenkok Kieveko agintariei leporatu die bera pozoitu izana, joan den azaroaren 21eko Presidentetzarako hauteskundeetako bigarren txanda baino lehen. Iruzurra argudiatuta, eta oposizioaren protesta jendetsuen ondoren, Ukrainako Auzitegi Gorenak bozak baliogabetzat jo eta abenduaren 26an berriz egin behar direla ebatzi zuen berriki.Irailean Rudolfinerhaus ospitaletik hauteskunde kanpainara itzuli eta Leonid Kutxma presidentearen gobernuari hiltzeko saioa egotzi zion Justxenkok. «Ez gaituzue pozoituko», esan zion Gobernuari, Kieven, milaka jarraitzaileren aurrean. «Gu suntsitzeko bala eta kamioi nahikoa ez duzue», erantsi zuen. Halere, irailaren 30ean tratamenduarekin segitzera bueltatu zen Austriara. «Gaixotasuna pentsatzen genuen baino okerragoa da», esan zuen Oleksandr Zintxenko diputatuak, Justxenkoren kanpainako zuzendariak.Hasieran kaleratutako agirian, pozoitu izana gezurtatu zuen Rudolfinerhaus ospitaleak, baina geroago atzera egin eta aukera hori baztertzea ezinezkoa zela nabarmendu zuen.Alta, Legebiltzarreko Ikerketa Batzordeko buru Volodimir Sivkovitxek adierazi zuen ez zegoela zantzurik esateko hilketa saioa izan zela, baina ez zuen baztertu pozoiketaren teoria. Nolanahi ere, Justxenko artatzen ari den beste medikuetako batek, Nikolai Korpanek, jakinarazi zuen hasieratik susmatu zutela pozoiak eragin zezakeela haren ondoeza: «Justxenko artatu zuen jendea eta familia ez zen kutsatu, eta hanturak ez zuen zentzurik». Justxenkoren emazte Katarinak Vienan adierazi zuen hura ustez pozoitu zuten gauean hari ezpainetan musua ematean botika zaporea nabaritu zuela. Medikuen esanetan, litekeena da irailaren 5a eta 10a artean pozoitu izana. Aste horretan, Justxenkok SBU Ukrainako Zerbitzu Sekretuetako goi karguekin afaldu zuen. Aurkari politikoek, aldiz, sushi mindua arrain gordinez eta arrozaz eginiko jakia jateari, edateko zaletasunari edota gaitz kroniko bati egotzi zioten oposizioburuaren ondoeza. Aurpegia biziki desitxuratua izateaz gain, partzialki paralizatua du, nahi gabe malkoak isurtzen ditu, eta bizkarreko min handia du. 

Kutxma eta AEBak 

Ukrainako presidente Leonid Kutxmak Washingtoni atzo agindu zion Ukrainako botere aldaketa «baketsua» izango dela. «Nire esku dagoen guztia egingo dut bozen emaitzak ofizialki kaleratu ondoren izandako liskarrak ez errepikatzeko». AEBetako komunikabideek ezagutarazi zuten Etxe Zuriak 65 milioi dolar baino gehiago bideratu zituela Ukrainako oposizioko taldeak finantzatzeko. 

Bestalde, hauteskundeetako krisia piztu zenetik lehendabiziko aldiz bildu zen atzo Kutxmaren kabinetea. Krisiak eta bizitza normalaren blokeoak eragindako ondorioak aztertu zituzten. 

